
Vijećnička pitanja 
 

Dževdet Huskić: je postavio dva vijećnička pitanja. Prvo je da li je Općina Kakanj pokrenula 
postupak usklađivanja internih procedura i pravilnika kako bi se omogućilo korištenje 
elektronskih podataka o prebivalištu i konačno podnijela zahtjev prema IDDEEA za pristup 
njihovim elektronskim web-servisima s ciljem ukidanja obaveze dostavljanja štampanih CIPS 
potvrda u administrativnim postupcima? Drugo pitanje je kako i na koje projekte su utrošena 
sredstva od JP Elektroprivreda BiH koja su uplaćena u Budžet Općine Kakanj u iznosu od 
preko 70 miliona KM u posljednjih 11 godina? Pitanje je postavio imajući u vidu odgovor 
Službe za privredu, urbanizam i zaštitu okoline na isto pitanje ranije postavljeno, a u kojem je 
navedeno koliko je od predmetnih sredstava utrošeno za projekte rekonstrukcije, poboljšanja 
i proširenja mreže daljinskog grijanja kojim pravlja JP „Energokom“ d.o.o. Kakanj. 
  
Mirnes Pipo: je postavio vijećničko pitanje kako će Općina Kakanj zaštiti građane i okoliš po 
obnavljanju okolinske dozvole za društvo Bioorganika d.o.o? Podsjetio je da je Federalno 
ministarstvo okoliša i turizma dana 15.05.2026. godine, donijelo Rješenje kojim je obnovljena 
okolinska dozvola za Bioorganiku, iako su se protiv produženja dozvole jasno izjasnili 
građani, nevladine organizacije, savjeti mjesnih zajednica, Općinsko vijeće i sama Općina 
Kakanj. Pitao je koje pravne, institucionalne i političke mehanizme Općina može koristiti da 
ospori navedenu dozvolu i spriječi rad dodatnog zagađivača na prostoru koji je već 
prekomjerno izložen industrijskim emisijama? 
Mensur Bliznović: je postavio vijećničko pitanje koliko je zvanično evidentiranih napada 
pasa lutalica na području općine Kakanj tokom 2024. i 2025. godine? Također, tražio je da 
mu se odgovori - koliko je navedenih napada bilo usmjereno prema djeci i maloljetnim 
osobama; - koje konkretne mjere je poduzeo općinski načelnik i nadležne općinske službe u 
protekle dvije godine s ciljem rješavanja problema pasa lutalica; - u kojoj fazi se nalazi 
obećana izgradnja azila za pse i kada građani mogu očekivati realizaciju projekta; - ko snosi 
odgovornost zbog činjenice da problem pasa lutalica još uvijek nije riješen uprkos 
višegodišnjim obećanjima vlasti? Podsjetio je da se protekle sedmice dogodio ozbiljan 
incident kada su, prema tvrdnjama roditelja, tri psa lutalice napala desetogodišnjeg dječaka u 
dvorištu OŠ „Mula Mustafa Bašeskija“.  
 
Vijećničke inicijative  
 
Dževdet Huskić: je pokrenuo dvije vijećničke inicijative. Prva inicijativa je da se postavi 
konveksno ogledalo kod ulaza u pijacu iz smjera Ulice šehida. Inicijativu je podnio iz razloga 
što je jako loša preglednost iz pravca Ulice šehida na uključenju u ulicu 7. muslimanske 
brigade. Vozači koji se zaustave prije pješačkog prelaza na raskrsnici ove dvije ulice iz 
smjera Gimnazije, praktično ne vide vozila koja dolaze iz pravca TC Best. Da bi se sigurno 
uključili u ulicu 7. muslimanske brigade, potrebno je da nagaze na pješački prelaz skoro 
čitavim vozilom kako bi vidjeli vozila koja im dolaze s desne strane. Druga inicijativa je da se 
postavi vibracijska traka za usporavanje brzine saobraćaja u ulici Mehmedalije Sikire. Naime, 
ta ulica vodi od Ulice šehida prema novom naselju i gradskom groblju Bare, jako je uska i 
vrlo strma na početku, nema trotoara, a ni mogućnosti da se izgradi trotoar. Ulicom se odvija 
motorni i pješački saobraćaj, a  pored mještana, ulicu koristi i veliki broj djece i učenika na 
putu do osnovne i srednjih škola.  
 
Rešad Merdić: je pokrenuo dvije vijećničke inicijative. Prva inicijativa je da se izvrši 
postavljanje rasvjetnih tijela u potputnjaku koridora Vc koji služi za pristup u MZ Bičer i MZ 
Dumanac, a radi sigurnosti kretanja vozila i pješaka u navedenim mjesnim zajednicama. 
Druga inicijativa je da se sagledaju mogućnosti za izgradnju i uređenje pješačke staze od 
naselja Bare prema Domu zdravlja koju koristi većina građana tog područja za pristup Domu 
zdravlja. Inicijativu pokreće radi bržeg i lakšeg dolaska do Doma zdravlja, jer trenutno ta 
dionica nije uređena (ima i prelazak preko potoka).  
 



Sanel Šabanović: je pokrenuo vijećničku inicijativu da se u program manifestacije 
„Kakanjski dani“ uvrsti i manifestacija „Kakanjski dani trgovine-vašar“, obzirom da su se stekli 
tehnički i organizacioni uslovi za njenu realizaciju. Naveo je da inicijativu podnosi na osnovu 
mišljenja i želja građana, koji često odlaze u druge općine kako bi posjetili ovakve 
manifestacije, što jasno pokazuje da postoji interes da se ovakav sadržaj ponovo organizuje i 
u Kaknju. Smatra da bi vraćanje ove manifestacije imalo višestruk značaj – očuvanje 
tradicije, obogaćivanje kulturno-zabavnog sadržaja, jačanje lokalne trgovine i privrede, te 
dodatno okupljanje građana i posjetilaca u našem gradu. 
 
Irna Imamović: je pokrenula dvije vijećničke inicijative. Prva inicijativa je da se obnovi i 
adekvatno obilježi parking mjesto za osobe sa invaliditetom ispred JU Dom zdravlja sa 
stacionarom. Naime, ispred Doma zdravlja trenutno postoji parking mjesto za osobe sa 
invaliditetom, međutim, horizontalna signalizacija je u velikoj mjeri izlizana, dok je potrebno 
izvršiti i postavljanje adekvatne vertikalne signalizacije. Također, potrebno je osigurati 
srazmjeran broj parking mjesta za osobe sa invaliditetom u odnosu na ukupan broj 
postojećih parking mjesta ispred Doma zdravlja. Druga inicijativa je za privremenu promjenu 
regulacije saobraćaja (u ljetnom periodu) radi rasterećenja tzv. male ulice. Predlaže da se u 
ljetnom periodu izvrši privremena promjena regulacija saobraćaja na dionici od pravoslavne 
crkve do TC „Real“, na način da se navedena saobraćajsnica zatvori u periodu od 
01.07.2026. do 15.08.2026. u vremenu od 19:00 do 23:00 sata. Cilj inicijative je rasterećenje 
tzv. male ulice i stvaranje sigurnijeg i ugodnijeg prostora za građane tokom ljetnog perioda 
kada je povećana frekvencija pješaka i boravka građana u centralnom dijelu grada. 
 


